
ԿԱՐԳ
ԱՌՈՂՋՈՒԹՅԱՆ ՀԱՄԸՆԴՀԱՆՈՒՐ ԱՊԱՀՈՎԱԳՐՈՒԹՅԱՆ ՇՐՋԱՆԱԿՈՒՄ ՀՕԳՈՒՏ ԱՊԱՀՈՎԱԳՐՎԱԾ ԱՆՁԻ ԿՆՔՎԱԾ ՊԱՅՄԱՆԱԳՐԻ ԱՌԿԱՅՈՒԹՅԱՆ ԴԵՊՔՈՒՄ ԴՐԱ ԻՐԱՎՈՒՆՔՆ ՈՒՆԵՑՈՂ ԱՆՁԻՑ ՕՐԵՆՍԴՐՈՒԹՅԱՄԲ ՉՆԱԽԱՏԵՍՎԱԾ ՎՃԱՐՆԵՐ ԳԱՆՁԵԼՈՒ ԴԵՊՔՈՒՄ ՎՃԱՐՆԵՐ ՎԵՐԱԴԱՐՁՆԵԼՈՒ

1.ԸՆԴՀԱՆՈՒՐ ԴՐՈՒՅԹՆԵՐ

1.Սույն կարգը կարգավորում է առողջության համընդհանուր ապահովագրության շրջանակում հօգուտ ապահովագրված անձի կնքված պայմանագրի առկայության դեպքում դրա իրավունքն ունեցող անձից Հայաստանի Հանրապետության օրենսդրությամբ չնախատեսված վճարներ գանձելու դեպքում վճարները վերադարձնելու հետ կապված հարաբերությունները:
2.Սույն կարգը տարածվում է Առողջության համընդհանուր ապահովագրության հիմնադրամի և բժշկական օգնություն և սպասարկում իրականացնողների ու դեղատների հետ առողջության համընդհանուր ապահովագրության շրջանակում հօգուտ ապահովագրված անձի կնքված պայմանագրերից ծագող հարաբերությունների նկատմամբ:
3.Սույն կարգի հասկացությունները կիրառվում են Առողջության համընդհանուր ապահովագրության մասին օրենքում օգտագործված հասկացությունների իմաստով:

2. ՕՐԵՆՍԴՐՈՒԹՅԱՄԲ ՉՆԱԽԱՏԵՍՎԱԾ ՎՃԱՐՆԵՐ ԳԱՆՁԵԼՈՒ ԴԵՊՔՈՒՄ ՎՃԱՐՆԵՐ ՎԵՐԱԴԱՐՁՆԵԼՈՒ ՀԻՄՔԵՐԸ

4.Առողջության համընդհանուր ապահովագրության շրջանակում հօգուտ ապահովագրված անձի կնքված պայմանագրի առկայության դեպքում դրա իրավունքն ունեցող անձից օրենսդրությամբ չնախատեսված վճարներ գանձելու դեպքում վճարներները վերադարձվում են հետևյալ հիմքերից որևէ մեկի առկայության դեպքում՝
1) օրինական ուժի մեջ մտած դատական ակտ, որով հաստատվել է (ճանաչվել է) Առողջության համընդհանուր ապահովագրության շրջանակում ապահովագրված անձի ապահովագրական հատուցման իրավունքի խախտման փաստը կամ  Առողջության համընդհանուր ապահովագրության մասին օրենքի համաձայն լրիվ կամ մասնակի ապահովագրական հատուցում ստանալու իրավունքը կամ
2) Վարչական իրավախախտումների վերաբերյալ օրենսգրքի 47.36-րդ հոդվածի 1-3-րդ մասերի  համաձայն ընդունված և օրինական ուժի մեջ մտած վարչական իրավախախտման փաստը հաստատող որոշման առկայությունը կամ
3)ապահովագրված անձի բողոքի հիման վրա Առողջության համընդհանուր ապահովագրության գործընթացի ռազմավարական պլանավորման, ռիսկերի կառավարման և վերահսկողությունն իրականացնող գործադիր հանձնաժողովի ընդունած որոշման առկայությունը, որով բավարարվել է «Առողջության համընդհանուր ապահովագրության մասին» օրենքի համաձայն լրիվ կամ մասնակի ապահովագրական հատուցում ստանալու պահանջը կամ 
4) «Հաշտարարության մասին» օրենքի համաձայն, ապահովագրված անձի և Առողջության համընդհանուր ապահովագրության հիմնադրամի միջև կնքված հաշտության համաձայնությունը, որով հաստատվում է ապահովագրված անձի՝ «Առողջության համընդհանուր ապահովագրության մասին» օրենքի համաձայն լրիվ կամ մասնակի ապահովագրական հատուցում ստանալու իրավունքը կամ
5) բժշկական օգնություն և սպասարկում իրականացնողների ու դեղատների հետ և ապահովագրված անձի միջև համաձայնությունը (այդ թվում բանավոր)՝ օրենսդրությամբ չնախատեսված վճարներ գանձելու դեպքում դրանց վերադարձի մասին:

3. ՕՐԵՆՍԴՐՈՒԹՅԱՄԲ ՉՆԱԽԱՏԵՍՎԱԾ ՎՃԱՐՆԵՐ ԳԱՆՁԵԼՈՒ ԴԵՊՔՈՒՄ ՎՃԱՐՆԵՐ ՎԵՐԱԴԱՐՁՆԵԼՈՒ ԿԱՐԳԸ ԵՎ ՊԱՅՄԱՆՆԵՐԸ

5.Օրենսդրությամբ չնախատեսված վճարների վերադարձման պահանջը ապահովագրված անձի կողմից ներկայացվում է սույն կարգի 4-րդ կետով նախատեսված հիմքերից մեկը հաստատող ակտի կամ որոշման օրինական ուժի մեջ մտնելու կամ համաձայնության կայացման կամ կնքման օրվանից ոչ ուշ, քան մեկ տարվա ընթացքում, եթե օրենքով ավելի երկար ժամկետ սահմանված չէ։
6.Ապահովագրված անձը սույն կարգի 4-րդ կետով նախատեսված հիմքերից որևէ մեկի առկայության դեպքում, եթե օրենքով այլ կարգ նախատեսված չէ,  անձամբ կամ լիազորված անձի միջոցով գրավոր՝ ներառյալ էլեկտրոնային եղանակով, Ձև 1-ին համապատասխան դիմում է բժշկական օգնություն և սպասարկում իրականացնողին կամ դեղատանը օրենսդրությամբ չնախատեսված, սակայն գանձված վճարները վերադարձնելու համար՝ կցելով օրենսդրությամբ չնախատեսված, սակայն գանձված վճարների փաստը հավաստող փաստաթղթեր (պատճեններ) կամ գրավոր հիմնավորումներ: Սույն կետով նախատեսված դեպքում լիազորագրի համար նոտարական վավերացում չի պահանջվում։ 
[bookmark: _Hlk224111674]7.Սույն կարգի 4-րդ և 5-րդ կետերով սահմանված դեպքերում, եթե մինչև սույն կարգի 6-րդ կետով սահմանված դիմում ներկայացնելը, ապահովագրված անձը մահացել է, ապա, մահացած անձի իրավահաջորդը կարող է դիմում ներկայացնել և հետ ստանալ  օրենսդրությամբ չնախատեսված, սակայն գանձված վճարները՝ սույն կարգի պահանջներին համապատասխան՝ ներկայացնելով իրավահաջորդության փաստը հաստատող փաստաթղթեր:
8.Բժշկական օգնություն և սպասարկում իրականացնողը կամ դեղատունը, եթե օրենքով այլ կարգ նախատեսված չէ, դիմումը ստանալուց հետո ոչ ուշ, քան 15 աշխատանքային օրվա ընթացքում դիմողի բանկային հաշվեհամարին է փոխանցում օրենսդրությամբ չնախատեսված, սակայն գանձված վճարները՝ ամբողջությամբ:
9․ Այն դեպքում, երբ ապահովագրված անձը սույն կարգի 6-րդ կետով նախատեսված դիմումում չի կարող նշել օրենսդրությամբ չնախատեսված, սակայն գանձված վճարի ճշգրիտ չափը, բժշկական օգնություն և սպասարկում իրականացնողը կամ դեղատունը պարտավոր է ինքնուրույն կատարել օրենսդրությամբ չնախատեսված, սակայն գանձված վճարի հաշվարկը, այն հիմնավորել և վերադարձնել դիմողին սույն կարգով սահմանված ժամկետում։


Ձև 1
ԲԺՇԿԱԿԱՆ ՕԳՆՈՒԹՅՈՒՆ ԵՎ ՍՊԱՍԱՐԿՈՒՄ 
ԻՐԱԿԱՆԱՑՆՈՂԻ ԿԱՄ ԴԵՂԱՏԱՆ ԱՆՎԱՆՈՒՄԸ, ԿԱԶՄԱԿԵՐՊԱԿԱՆ-ԻՐԱՎԱԿԱՆ ՁԵՎԸ
-----------------------------------------------------------------------------------------------------
ԴԻՄՈՂԻ (ԻՐԱՎԱՀԱՋՈՐԴ) ԱՆՈՒՆ ԱԶԳԱՆՈՒՆԸ, ԱՆՁԸ ՀԱՍՏԱՏՈՂ ՓԱՍՏԱԹՂԹԻ ՀԱՄԱՐԸ, ԱՊԱՀՈՎԱԳՐՎԱԾ ԱՆՁԻ ԱՌՈՂՋՈՒԹՅԱՆ ՀԱՄԸՆԴՀԱՆՈՒՐ ԱՊԱՀՈՎԱԳՐՈՒԹՅԱՆ ՎԿԱՅԱԳՐԻ ՀԱՄԱՐԸ
-----------------------------------------------------------------------------------------------------------


Դիմում

Հաշվի առնելով առողջության համընդհանուր ապահովագրության շրջանակում հօգուտ ապահովագրված անձի կնքված պայմանագրի առկայության դեպքում դրա իրավունքն ունեցող անձից օրենսդրությամբ չնախատեսված վճարներ գանձելու դեպքում վճարները վերադարձնելու առկա հիմքը (նշել մանրամասները--------------------------------------------------------------------------------------------------------------------------------------------------------------------------------------------------------------------------------------------------) խնդրում եմ, հետևյալ բանկի ----------------------------- սույն հաշվեհամարին-------
կատարել փոխանցում օրենսդրությամբ չնախատեսված, սակայն գանձված վճարները՝  ---------------- Հայաստանի Հանրապետության դրամի չափով*:

*Այն դեպքում, երբ ապահովագրված անձը դիմումում չի կարող նշել օրենսդրությամբ չնախատեսված, սակայն գանձված վճարի ճշգրիտ չափը, բժշկական օգնություն և սպասարկում իրականացնողը կամ դեղատունը պարտավոր է ինքնուրույն կատարել օրենսդրությամբ չնախատեսված, սակայն գանձված վճարի հաշվարկը, այն հիմնավորել և վերադարձնել դիմողին։

Կցվում են իրավահաջորդության փաստը հավաստող փաստաթղթերը, առդիր՝         թերթ:


ԴԻՄՈՂ՝               ստորագրություն -------------------------------------------
                            Օր, ամիս, տարի


